
Annotatsiya: Jahon hamjamiyati ekologik muammolar bilan tobora ko‘proq yuzma-yuz kelar ekan, “yashil” iqtisodiyotga 
o‘tish zaruriy strategik yo‘nalish sifatida maydonga chiqmoqda. Tabiiy resurslarga boy va jadal rivojlanayotgan O‘zbekiston 
bugungi kunda o‘z taraqqiyot yo‘lining muhim bosqichida turibdi. Ushbu maqolada so‘nggi yillarda mamlakat iqtisodiyotining 
barqaror rivojlanishida “yashil iqtisodiyot” konsepsiyasining tutgan o‘rni, tarmoqlararo muvozanatni ta’minlashdagi roli 
hamda bu yo‘nalishda olib borilayotgan islohotlar tahlil etilgan. Ekologiya va iqtisodiyot o‘rtasidagi o‘zaro bog‘liqlik, 
iqtisodiy ta’sir, ekologik xavfsizlikni oshirish choralari va “yashil iqtisodiyot”ning ustunliklari asosida davlatning ishtiroki 
zarurligi asoslab beriladi.

Kalit soʻzlar: yashil iqtisodiyot, ekologik innovatsiyalar, ekologik barqarorlik, texnologik modernizatsiya, iqtisodiy 
diversifikatsiya, qayta tiklanuvchi energiya, iqtisodiy mexanizmlar.
Abstract: As the global community faces mounting environmental challenges, the transition to a “green economy” 
has become a critical strategic priority. Uzbekistan, endowed with abundant natural resources and experiencing rapid 
economic growth, is currently at a pivotal stage of its development. This article explores the role of the green economy in 
fostering sustainable economic growth, maintaining intersectoral balance, and promoting environmental protection. The 
study also analyzes the recent reforms implemented in Uzbekistan to facilitate this transition. The interaction between 
ecology and the economy, measures to mitigate environmental risks, and the state's role in promoting the advantages of 
green economic mechanisms are thoroughly examined.

Key words: green economy, ecological innovation, ecological sustainability, technological modernization, economic 
diversification, renewable energy, economic mechanisms.
Аннотация: По мере того как мировое сообщество сталкивается с всё более серьёзными экологическими вызовами, 
переход к «зелёной» экономике становится ключевым стратегическим направлением. Узбекистан, обладающий 
богатыми природными ресурсами и динамично развивающейся экономикой, находится на важном этапе своего 
развития. В статье рассматривается роль «зелёной экономики» в обеспечении устойчивого экономического роста, 
межотраслевого баланса и экологической безопасности. Также проанализированы реформы, проводимые в 
стране в данном направлении. Подчёркивается необходимость участия государства в минимизации экологических 
рисков и реализации преимуществ экологически ориентированных экономических механизмов.

Ключевые слова: зелёная экономика, экологические инновации, экологическая устойчивость, технологическая 
модернизация, экономическая диверсификация, возобновляемая энергетика, экономические механизмы.

K I R I S H
So‘nggi yillarda global miqyosda ekologik muammolar, global isish, tabiiy resurslarning cheklanganligi 

hamda iqlim o‘zgarishlari jahon hamjamiyatini iqtisodiy taraqqiyotga yangicha va barqaror yondashuvni izlashga 
undamoqda. Shu nuqtai nazardan, “yashil iqtisodiyot” (green economy) tushunchasi ilgari surilib, hozirgi vaqtda 
ko‘plab davlatlar rivojlanish strategiyalarini aynan ushbu model asosida shakllantirmoqda.

Yashil iqtisodiyot – bu shunchaki ekologik toza texnologiyalardan foydalanish emas, balki iqtisodiy, ekologik 
va ijtimoiy omillar uyg‘unlashgan barqaror taraqqiyot modelidir. Ushbu modelning asosiy vazifalari quyidagi 
yo‘nalishlarni o‘z ichiga oladi:

Ekologik barqarorlikni ta’minlash. Yashil iqtisodiyotning asosiy vazifalaridan biri – atrof-muhitga 
salbiy ta’sirni kamaytirishdir. Bu, eng avvalo, sanoat va transportdan ajralib chiqadigan zararli gazlar hajmini 
qisqartirish, chiqindilarni kamaytirish va ularni qayta ishlash orqali amalga oshiriladi. Shuningdek, yer, suv va 
havo resurslarini ifloslanishdan asrash ham muhim maqsad hisoblanadi.

Qayta tiklanuvchi energiya manbalaridan foydalanishni kengaytirish. An’anaviy energiya manbalari 
– neft, gaz va ko‘mir – nafaqat ekologik muhitga salbiy ta’sir ko‘rsatadi, balki ular zaxirasi cheklangan. Yashil 
iqtisodiyotda esa quyosh, shamol, bioenergiya, geotermal va gidroenergiya kabi qayta tiklanuvchi manbalarga 
o‘tish ustuvor vazifa hisoblanadi. Bu esa energiya mustaqilligini ta’minlash va atmosferaga chiqariladigan CO₂ 
miqdorini kamaytirishga xizmat qiladi.

Ijtimoiy adolatni ta’minlash va yangi ish o‘rinlarini yaratish. Yashil iqtisodiyot modeli ijtimoiy tenglikni 
qo‘llab-quvvatlaydi. Bu orqali kam ta’minlangan aholi qatlamlari uchun yangi imkoniyatlar yaratiladi. Xususan, 
“yashil ish o‘rinlari” – ekologik qurilish, chiqindilarni qayta ishlash sanoati, energiya auditi kabi sohalar 
shakllantiriladi. Xalqaro Mehnat Tashkiloti (ILO) ma’lumotlariga ko‘ra, 2030-yilga borib yashil iqtisodiyot 
sohalarida 24 million yangi ish o‘rni yaratilishi kutilmoqda.

Resurslardan oqilona va samarali foydalanish. Tabiiy resurslarning samarasiz va haddan tashqari isrof 
qilinishi uzoq muddatli barqarorlikka jiddiy xavf tug‘diradi. Yashil iqtisodiyot doirasida esa “doiraviy iqtisodiyot” 
(circular economy) prinsipi asosida xomashyodan maksimal darajada foydalanish, chiqindilarni esa ikkilamchi 
resurs sifatida qayta ishlashga alohida e’tibor qaratiladi.

Innovatsiyalarni rivojlantirish va texnologik modernizatsiya. Yashil iqtisodiyot zamonaviy innovatsion 
yechimlar va ilg‘or texnologiyalarni keng ko‘lamda joriy etishni talab etadi. Masalan, energiya samarador 
qurilmalar, aqlli shahar texnologiyalari, ekologik qurilish materiallari, shuningdek, ekologik toza qishloq xo‘jaligi 
texnologiyalari bu borada muhim ahamiyat kasb etadi. Bular esa milliy iqtisodiyotning raqobatbardoshligini 
oshiradi.

Barqaror iste’mol va ishlab chiqarish modellari. Yashil iqtisodiyot ekologik toza mahsulotlarga bo‘lgan 
talabni oshirish, aholining iste’mol madaniyatini o‘zgartirish hamda ishlab chiqaruvchilarni ekologik standartlarga 
rioya qilishga undash orqali ishlab chiqarish va iste’molni barqarorlashtirishni nazarda tutadi. Bu esa iqtisodiy 
tizimning barcha ishtirokchilarini mas’uliyatli harakat qilishga chorlaydi.

Bugungi kunda rivojlangan mamlakatlar yashil iqtisodiyotga o‘tishni strategik ustuvor yo‘nalish sifatida 
belgilab olgan. Masalan, Germaniya “Energiewende” nomli milliy dasturi orqali 2050-yilga borib energiya 
ta’minotining 80 foizini qayta tiklanuvchi manbalar orqali qoplashni maqsad qilgan. Xitoy esa 2020-yildan 
boshlab yillik yashil investitsiyalar hajmini 600 milliard AQSh dollarigacha yetkazgan bo‘lib, bu global yashil 
iqtisodiyotning rivojlanishida muhim o‘rin egallaydi (UNEP, 2021).

Yuqoridagi misollar shuni ko‘rsatadiki, yashil iqtisodiyot nafaqat ekologik barqarorlikni ta’minlaydi, balki 
uzoq muddatli iqtisodiy rivojlanish, yangi ish o‘rinlarini yaratish va resurslardan oqilona foydalanishni yo‘lga 
qo‘yish orqali global muammolarning hal etilishiga xizmat qiladi.

A D A B I Y O T L A R  S H A R H I
“Yashil iqtisodiyot” tushunchasi ilk marotaba 1989-yilda Pearce, Markandya va Barbier tomonidan taklif 

qilingan bo‘lib, “tabiiy resurslar va ekotizimlarni saqlab qolgan holda inson farovonligini oshirishga qaratilgan 
iqtisodiy faoliyat”1 deb ta’riflangan bo‘lsada, uning mohiyati hozirga qadar turlicha talqin etiladi. Boshqa 
manbalarda, yashil iqtisodiyot-ekologik xavflarni va ekologik tanqislikni kamaytirishga qaratilgan va atrof-
muhitni buzmasdan barqaror rivojlanishni maqsad qilgan iqtisodiyotdir deyiladi. U ekologik iqtisodiyot bilan 
chambarchas bogʻliq, lekin asosan siyosiy termin sifatida foydalaniladi.

Birlashgan Millatlar Tashkilotining Atrof-muhit bo‘yicha dasturi (UNEP) tomonidan 2011-yilda taqdim 
etilgan hisobotda yashil iqtisodiyot inson farovonligi va ijtimoiy adolatni oshirish bilan birga, ekologik xavflarni 
kamaytirishga xizmat qilishi ta’kidlangan. Hisobotga ko‘ra, qayta tiklanuvchi energiyaga o‘tish, chiqindilarni 
kamaytirish va ekologik toza texnologiyalarni joriy etish orqali global yalpi ichki mahsulot 2050-yilgacha 4% ga 
ortishi mumkin2 .

Shuningdek, OECD tomonidan 2012-yilda tayyorlangan tahlilda esa yashil iqtisodiyotga o‘tish 
rivojlanayotgan davlatlar uchun iqtisodiy diversifikatsiyani rag‘batlantiruvchi omil sifatida talqin etiladi. Ularning 
fikricha, yashil iqtisodiyot resurslardan samarali foydalanish, energiyaga qaramlikni kamaytirish va mahalliy 
ishlab chiqarishni qo‘llab-quvvatlaydi3.

1	 Pearce, D., Markandya, A., & Barbier, E. (1989). Blueprint for a green economy. Earthscan.
2	 UNEP (2011). Towards a Green Economy: Pathways to Sustainable Development and Poverty Eradication. https://www.unep.org/

resources/report/towards-green-economy
3	 OECD (2012). Green Growth and Developing Countries: A Summary for Policy Makers.

Yevropa Ittifoqi tomonidan 2019-yilda ishlab chiqilgan “Yashil kelishuv” strategiyasida 2050 yilga borib 
karbon neytral mintaqaga aylanish maqsad qilingan. Ushbu strategiya doirasida ekologik standartlarni 
kuchaytirish, qayta tiklanuvchi energiyaga investitsiyalarni kengaytirish va texnologik modernizatsiya asosiy 
ustuvor yo‘nalishlar sifatida belgilangan 4.

Yashil iqtisodiyotning energiya sektori bilan bog‘liq o‘zgarishlari IRENA tomonidan keng tahlil qilingan. 
Ularning 2023-yilgi hisobotiga ko‘ra, dunyo bo‘ylab qayta tiklanuvchi energiya quvvatlari 3,372 gigavattga 
yetgan bo‘lib, bu so‘nggi yetti yil ichida 67% lik o‘sishni anglatadi. Bu holat yashil energiyaga global talabning 
ortib borayotganini ko‘rsatadi 5.

O‘zbekistonda esa yashil iqtisodiyotga o‘tish bo‘yicha huquqiy va strategik asoslar yaratilgan. 2021-yilda 
Prezident tomonidan qabul qilingan PF–6313-sonli Farmon asosida 2023–2030-yillar uchun “Yashil iqtisodiyot” 
strategiyasi tasdiqlangan. Ushbu hujjatga ko‘ra, 2030-yilgacha qayta tiklanuvchi energiya manbalarining 
umumiy energiya iste’molidagi ulushi 25% ga yetkazilishi, hamda issiqlik elektr stansiyalarining samaradorligi 
60% ga oshirilishi rejalashtirilgan 6.     

Shuningdek, Osiyo Taraqqiyot Banki (ADB) tomonidan 2022-yilda tayyorlangan hisobotda O‘zbekiston yashil 
iqtisodiyotga o‘tishda salohiyatli davlat sifatida e’tirof etiladi. ADB prognozlariga ko‘ra, yashil transformatsiya 
orqali mamlakatda 2030-yilgacha 300 minggacha yangi ish o‘rni yaratilishi mumkin 7.

T A D Q I Q O T  M E T O D O L O G I YA S I
Ushbu maqolani yozishda tizimli tahlil, statistik ma’lumotlarga asoslangan yondashuv hamda solishtirma 

metoddan foydalanildi. Avvalo, yashil iqtisodiyot tushunchasi, uning asosiy tamoyillari va global tajriba 
tahlil qilindi. Bunda BMT (UNEP), OECD, ILO, IRENA va boshqa xalqaro tashkilotlarning rasmiy hisobotlari 
hamda strategik hujjatlari asosiy manba sifatida tanlandi. Mavzuning mintaqaviy (milliy) darajadagi holatini 
o‘rganish uchun O‘zbekiston Respublikasi Prezidentining farmon va qarorlari, Energetika vazirligi, Iqtisodiyot 
va moliya vazirligi, hamda boshqa tegishli davlat idoralarining rasmiy statistikasi tahlil qilindi. Shu bilan birga, 
2021-2025-yillarga mo‘ljallangan milliy strategiyalar va investitsiya dasturlaridagi maqsadli ko‘rsatkichlar 
asosida tahliliy xulosa chiqarildi. Metodik yondashuvda sifat tahlili (qualitative analysis) bilan bir qatorda, mavjud 
raqamli ko‘rsatkichlarga asoslangan miqdoriy tahlil (quantitative analysis) usullari qo‘llanildi. Qayta tiklanuvchi 
energiya manbalarining ulushi, yashil ish o‘rinlarining yaratilishi va investitsiyalar hajmi asosiy indikator sifatida 
qaraldi. Bu esa mavzuni kompleks va chuqur yoritishga imkon berdi.

T A H L I L  V A  N A T I J A L A R
O‘zbekiston Respublikasi 2025-yilni “Atrof-muhitni asrash va yashil iqtisodiyot yili” deb e’lon qilgan holda, 

yashil iqtisodiyotga o‘tish bo‘yicha izchil strategik chora-tadbirlarni amalga oshirmoqda. Ushbu yo‘nalishda 
quyidagi asosiy natijalarga erishilmoqda: 

1. Energiya sohasida yashil loyihalar: 2025-yil boshida O‘zbekistonda umumiy quvvati 4 067 megavatt 
bo‘lgan 11 ta quyosh va 3 ta shamol elektr stansiyasi faoliyat yuritmoqda. Joriy yilda 1 350 megavattli 4 
ta quyosh va 100 megavattli 1 ta shamol stansiyasi elektr tarmoqlariga ulanadi. Yil yakuniga qadar qayta 
tiklanuvchi energiya manbalari quvvati 4,5 gigavattga yetishi kutilmoqda. Bu esa energetik xavfsizlik, barqarorlik 
va ekologik muvozanatga xizmat qiladi 8.

2. Xalqaro moliyaviy ko‘mak: Osiyo infratuzilmaviy investitsiyalar banki (OIIB) tomonidan O‘zbekistonga 
ajratilgan 250 million AQSH dollari “2030-strategiyasi” doirasida yashil iqtisodiyotni rivojlantirishga yo‘naltirilgan 
bo‘lib, 2010-yilga nisbatan issiqxona gazlari chiqindilarini 35% ga kamaytirish maqsadini qo‘llab-quvvatlaydi 9.

3. Iqtisodiy o‘sish va yashil transformatsiya: 2025-yilning birinchi choragida O‘zbekiston yalpi ichki 
mahsulotining o‘sishi 6,2 foizni tashkil etishi kutilmoqda. Iqtisodiy o‘sishning prognoz qilingan diapazoni 6 
foizdan 6,4 foizgacha. Ushbu o‘sishning asosiy omillari investitsiya faolligining yuqori darajasi, jumladan, qayta 
tiklanuvchi energetika va transport infratuzilmasi sohasida yirik infratuzilma loyihalarini amalga oshirish 10.

4. Yashil iqtisodiyot strategiyasi: O‘zbekiston Respublikasida “yashil” iqtisodiyotga o‘tish choralarini 
muvofiqlashtirish bo‘yicha idoralararo kengash tuzildi. Ushbu kengash davlat organlari va tashkilotlari tomonidan 
2019–2030 yillar davrida belgilangan chora-tadbirlarning to‘liq hajmda bajarilishini ta’minlash, shuningdek, 
ularning o‘z vaqtida bajarilishini tizimli nazorat qilish vazifalarini bajaradi 11.

4	 European Commission (2019). The European Green Deal. https://ec.europa.eu/green-deal
5	 IRENA (2023). Renewable Capacity Statistics 2023.
6	 O‘zbekiston Respublikasi Prezidentining PF–6313-sonli Farmoni (2021-yil 4-oktabr).
7	 Asian Development Bank (2022). Uzbekistan: Green Transformation and Policy Priorities.
8	 https://uza.uz/oz/posts/ozbekiston-otgan-yil-yakunlari-va-2025-yil-istiqboli-ekspertlar-nigohida_674764
9	 https://uz.kursiv.media/uz/2024-12-16/ozbekiston-yashil-iqtisodiyotga-otish-uchun-250-million-dollar-jalb-qiladi
10	 https://daryo.uz/2025/03/05/ozbekiston-iqtisodiyoti2025-yilda-58-foizga-osishi-kutilmoqda
11	  https://president.uz/oz/lists/view/5805

5. BMTTDning forsayt yondashuvi: Birlashgan Millatlar Tashkilotining Taraqqiyot Dasturi (BMTTD) 
strategik qarorlar ishlab chiqishda istiqbollar tahlili va forsayt yondashuvini keng joriy etishni targ‘ib qilmoqda. 
O‘zbekistonda BMTTD o‘zining dasturiy faoliyatida forsayt yondashuvini tadbiq qilish bo‘yicha innovatsion 
qadamlarni tashlashni boshladi, dastlabki tanlangan mavzu - yashil iqtisodiyotga o‘tish12.

X U L O S A  V A  T A K L I F L A R
Xulosa o‘rnida ta’kidlash joizki, “yashil” iqtisodiyotning iqtisodiy mexanizmlari barqaror rivojlanishni 

ta’minlashda muhim o‘rin tutadi. Milliy iqtisodiyotni “yashillashtirish” - ya’ni tabiiy resurslarni chuqur qayta 
ishlash orqali yuqori qo‘shilgan qiymatga ega mahsulotlar eksportini ko‘paytirish, ishlab chiqarish tarkibini 
diversifikatsiyalash va milliy kompaniyalar raqobatbardoshligini oshirishga xizmat qiladi.

O‘zbekistonda uzoq muddatli istiqbolda “yashil iqtisodiyot”ga o‘tish strategiyasida to‘rtta asosiy ustuvor 
yo‘nalish belgilangan bo‘lib, ular quyidagilarga qaratilgan:

energiya samaradorligini oshirish;
qayta tiklanuvchi energiya manbalarini o‘zlashtirish;
iqlim o‘zgarishlari oqibatlariga moslashish va tabiiy resurslardan oqilona foydalanish;
yashil iqtisodiyotni rivojlantirish uchun iqtisodiy mexanizmlarni ishlab chiqish.
Mazkur strategiyalarni chuqur tahlil qilgan holda, quyidagi takliflar ilgari suriladi:
“Yashil” energiyadan keng foydalanishga doir hukumat va hududiy hokimliklar tomonidan qarorlar qabul 

qilish;
Aholi va davlat sektorida energiya iste’molida tejamkor texnologiyalarni qo‘llashga oid taklif va tavsiyalar 

ishlab chiqish;
“Yashil” uy va binolar qurilishini rivojlantirish (masalan, energiya va suv tejamkor tizimlarga ega, “yashil” 

materiallardan foydalanilgan binolarni barpo etish);
“Yashil” texnologiyalarni yaratish va sotish bozorini shakllantirish va rivojlantirish;
Transport tizimini ekologik mezonlar asosida rejalashtirish: muqobil yoqilg‘i turlaridan foydalanish, elektr 

transport vositalari va boshqa “toza” transport turlarini keng joriy etish, ularni qo‘llab-quvvatlash uchun maxsus 
dasturlar ishlab chiqish va amaliyotga tatbiq etish;

Chiqindilarni qayta ishlash tizimini takomillashtirish (jumladan, foydalanilmayotgan sanoat obyektlarini 
qayta tiklash, ekologik o‘ram materiallaridan foydalanish va hokazolar).

Xulosa qilib aytganda, kelajakdagi iqtisodiy taraqqiyotni innovatsion texnologiyalar, ayniqsa muqobil 
energiya manbalarisiz tasavvur etib bo‘lmaydi. Shu bois, davlatimiz rahbari tashabbusi bilan boshlangan 
islohotlar doirasi yanada kengayib boradi va ularning samaradorligi tobora ortadi.

